
5

Andæ, tornæ, restæ poco m'importa:

Me contento, che fæ cose vorreì;

Ma in lœugo dra bon'añima chi è morta

Intre un’âtro ch'o l'agge ro poeì

De çernene fra voî dexe de scorta,

Ma ciù de dexe nò, perchè ho piaxeì

De sarváme st'arbitrio: in âto, e in basso

Pœuscia fæ voî, mi no me gh'imbarasso.

Parlaoù così Gofredo, intrò sò fræ,

Che liçenzia o l'aveiva de descorre:

Signor, ghe dixe, chì semmo asprescæ,

E in parolle passásera n'occorre:

Vegnimmo a i fæti, se così stimæ,

Sença aspettá ra levre chi ne scorre:

Che se in voî l'è prudenza ra tardanza

A sareiva per noî viltæ, e ignoranza.

Sicchè essendo a ra fin sta nostra andæta

De poco danno e de gran benefizio,

Zà che voî ra liçenzia gh'aveì dæta,

Vaggan ri dexe a fâ sto bon servizio.

Coscì o finisce, e con sta bella træta

O no dà dro sò amô nesciun’indizio:

E ri âtri, che no son manco recœutti,

Mostran groria, e d'amô son tutti cœutti.

Ma Buglion ro ciù zoveno, giroso

Dro figgio de Sofia, che o ghe vedeiva

In cera un non so che de ciù vistoso,

E ch'o l'era un drîton, non ro vorreiva

Compagno de negozio: Invidioso

In tro sò cœu fra tanto o se rodeiva;

E ra gran giroxia chi ro resveggia

Te ghe fa dî sta ciancia intre l'oreggia.

Oh de gran Poære figgio ciù varente,

Zoveno, e tanto bravo spadaçin!

Aoura chi sarà moæ dra sciærta Gente,

Fra ra quâ semmo noî, ro Fortunin?

Dudon, comme ognun sà l'era potente,

E mi no son che un puro fantaçin:

Mi son fræ de Gofredo: a chi me creddo

De dâ ra drîta? âtro che a ti no veddo.

De nobiltæ ti n'hæ un parmo compìo,

Ni pretendo de stâ con tì a côpella;

Che mæximo mæ fræ sì riverìo,

O te porræ stâ sotta uña canella.

Vorreiva i Venturê dro tò partîo,

Ma no veite scorrî sta petronella,

Primma, perchè ti ê ra spâ ciù brava,

E poi, perchè ti sæ menâ ra fava.

Oltre che ti te pœu chì immortalâ,

E portá fin in çê ro to valô.

Lasciame con ri amixi traffegâ:

Te farò, se ti vœu, çedde st'onô.

Ma perchè no me posso assegurâ,

Che ro cœu segge sempre d'un umô,

Damme parolla, che poi stagghe a mi

L'andâ sì o nò co Armida, o stá con ti.

